[Cover]
Do chearta a chur i bhfeidhm faoin Acht um Chomhionannas Fostaíochta




Comhionannas in Éirinn na hIlghnéitheachta

An tAcht um Chomhionannas Fostaíochta, 1998
Do Chearta a Chur i bhFeidhm
Cuireann an tAcht um Chomhionannas Fostaíochta, 1998, cleachtaí leithcheala faoi eisreachtú maidir le agus laistigh d'fhostaíocht. Cuireann an tAcht cosc le leithcheal díreach agus indíreach agus le claonleanúint i bhfostaíocht ar naoi gcúiseanna. Is iad cúiseanna iad:

· inscne

· stádas pósta

· stádas clainne

· treoshuíomh gnéis

· creideamh

· aois

· míchumas

· cine 

· ballraíocht den Lucht Siúil

Clúdaítear gach aon ghné den bhfostaíocht:

pá cothrom

teacht ar fhostaíocht

gairmoiliúint

coinníollacha fostaíochta

taithí oibre

ardú poist

dífhostú

Baineann an reachtaíocht le:
fostaíocht san earnáil phoiblí agus san earnáil phríomháideach

gníomhaireachtaí fostaíochta

comhlachais ghairmoiliúna

foilsiú fógraí

ceardchumainn agus comhlachais ghairmiúla

oibrithe lánaimseartha agus páirtaimseartha

comhaontaithe comhchoiteanna

Leithcheal

Déantar sainmhíniú ar leithcheal mar chóir atá níos mífhabhrúla. Deirtear go mbíonn leithcheal á imirt ar dhuine nuair a chaitear leis/léi níos mífhabhrúla ná mar a chaitear nó a caitheadh nó a chaithfí le duine eile ar aon cheann de na naoi gcúiseanna. Chun leithcheal díreach a shuíomh ní foláir comparáid díreach a dhéanamh, mar shampla i gcás:

· leithcheal inscne - ní foláir an chomparáid a dhéanamh idir fear agus bean
· leithcheal atá bunaithe ar threoshuíomh gnéis - ní foláir an chomparáid a dhéanamh idir duine de threoshuíomh áirithe gnéis agus duine de threoshuíomh éagsúil gnéis; agus
· leithcheal míchumais - ní foláir an chomparáid a dhéanamh idir duine a bhfuil míchumas aige agus duine gan mhíchumas, nó idir daoine le míchumais éagsúla.
Tarlaíonn an leithcheal indíreach nuair a bhíonn tionchar leithealach ag gnáthaimh agus ag polasaithe a mbíonn cuma orthu nach n-imríonn siad leithcheal ar aon ghrúpa seachas a chéile. Is féidir leis tarlú freisin le héileamh áirithe, a mbíonn cuma neamh-leithchealach air, a mbíonn drochthionchar aige ar ghrúpa nó ar chleas áirithe daoine.

Pá Cothrom
Cuspóir de chuspóirí an Achta is ea é deimhin a dhéanamh de go mbíonn tuarastal cothrom idir daoine nó grúpa daoine as 'obair choiteann'. Déantar sainmhíniú ar 'obair choiteann' mar obair atá mar a chéile, cosúil le chéile, nó ar chomhluach. Caithfidh fostaithe bheith i bhfostaíocht ag an bhfostóir céanna, nó ag fostóir comhlachtaithe - bheadh i gceist le fostóir comhlachtaithe gléasraí éagsúla laistigh den ngrúpa céanna, agus fochuideachtaí nó comhlachtaí comhlachtaithe faoi réir go díreach nó go hindíreach ag an gcomhlacht corparáideach céanna.

Níl éilimh ar phá cothram teoranta a thuilleadh d'éilimh mar a tharlaíonn idir fir agus mná, is féidir iad a dhéanamh ar aon cheann de na naoi gcúiseanna leithcheala. Is féidir éileamh a dhéanamh maidir le tréimhse trí bliana roimh nó i ndiaidh trátha faoi leith.

Ciapadh
Déanann an tAcht um Chomhionannas Fostaíochta 1998 gnéaschiapadh a shainmhíniú mar dhlúthchaidreamh fisiciúil ar bith nach n-iarrtar, achainíocha ar fhábhair ghnéasúla, focail labhartha agus geáitsíocht, agus focail scríofa, pictiúirí nó ábhar ar bith eile a chur timpeall nó ar taispeáint san ionad oibre. Achainíocha nach bhfáiltítear rompu nó iompar a b'fhéidir glacadh go réasúnta leis mar iompar gnéasúil (nó a bhaineann le cúrsaí inscne i slí éigin eile) atá maslach, náiriúil, nó bagarthach, sin é is gnéaschiapadh ann.

Ciapadh a bhíonn bunaithe ar inscne, stádas pósta, stádas clainne, treoshuíomh gnéis, creideamh, aois, míchumas, cine nó ballraíocht den Lucht Siúil, ciapadh mídhleathach is ea é. Fostóir, gníomhaireacht fhostaíochta, nó comhlachas gairmoiliúna, beidh dliteanas orthu maidir le ciapadh a dhéanann a gcuid fostaithe, cliantaí, custaiméirí nó teangmhálaithe eile gnó, muna ndéanann siad beartaíocht réasúnta chun cosc a chur lena leithéid de chiapadh.

Bíonn dliteanas ar fhostaithe maidir le gníomhartha a gcuid fostaithe i gcaitheamh na fostaíochta, cuma an gan fhios don bhfostóir nó a mhalairt a tharla na gníomhartha. Bíonn dliteanas freisin ar an bhfostóir maidir le gníomhartha gníomhairí an chomhlachta. Is féidir leis an bhfostóir a áiteamh agus é á chosaint féin gur dhein sé beartaíocht réasúnta chun gníomh áirithe leithcheala, nó an cineál sin gnímh go ginearálta, a chosc.

Cad tá le déanamh agat má imrítear leithcheal ort
Má bhraitheann tú go bhfuil leithcheal imirthe ort, tá scata céimeanna is féidir leat a thógaint:

· Céim 1

Ar dtús, ba cheart gearán a dhéanamh leis an bhfostóir. Tugann sé seo caoi do na páirtithe an fhadhb a réiteach eatarthu féin. Muna mbíonn an fostaí sásta le freagra an fhostóra, áfach, an chéd chéim eile is ea cuimhneamh ar dhul i dteangmháil leis an Údarás Comhionannais no le ceardchumann nó le dlíodóir.

· Céim 2

Bíonn comhairle le fáil in aisce ón Údarás Comhionannais (ÚC) ag aon duine a chreideann go mb'fhéidir go bhfuiltear tar éis caitheamh go leithchealach leis/léi maidir le fostaíocht nó gairmoiliúint. Cuirtear comhairle i dtaobh conas tá acu go ginearálta faoin reachtaíocht ábhartha ar dhaoine a théann i dteangmháil leis an Údarás Comhionannais maidir le leithcheal más ea. An tÚdarás a dhéanann cinntí maidir le ionadaíócht agus a gcuid tosaíochtaí féin á gcur san áireamh acu. Ag an gcéim seo den bhfiosrúchán iarrfaidh an tÚC ar lucht na ngearán ceistneoir a líonadh isteach.

Cabhraíonn sé seo leis an ÚC bunús an ghearáin a aithint agus beartú ar an gcúrsa gníomhaíochta is fearr. Tá seirbhís inmheánach dlí ag an ÚC.

· Céim 3

Má iompaíonn an gníomh leithcheala más ea ina ábhar fiosrúcháin, faoin ngearánaí atá sé beartú ar an gcéad chéim eile. Ní bhíonn gá de réir na reachtaíochta le ionadaíocht dlí ós comhair Oifigigh Chomhionannais nó Oifigigh Idirghabhála Comhionannais nó Stiúrthóir na bhFiosrúchán Comhionannais. Is féidir don duine féin ionadaíocht a dhéanamh air/uirthi féin, nó is féidir do cheardchumann, do dhlíodóir nó don Údarás Comhionannais é a dhéanamh. I gcásanna áirithe is féidir leis an ÚC gearáin a réiteach gan chúrsaí dlí a tharraingt isteach. B'fhéidir don ÚC sa chéad áit iarracht a dhéanamh teacht ar réiteach idir na páirtithe. B'fhéidir don ÚC ionadáiocht dlí a sholáthar nó a chur in áirithe in aisce do chliant. Ní féidir leis an gCúirt Oibreachais costaisí a dhámhachtain d'ionadaíocht phríomháideach dlí.

· Céim 4

Chuir an tAcht um Chomhionannas Fostaíochta 1998 ar bun freisin Oifig Stiúrthóir na bhFiosrúchán Comhionannais. Ní cuid den Údarás Comhionannais an Oifig, agus bíonn feidhmeanna quasi-dhlithiúla aige maidir le cásanna a thógtar faoin reachtaíocht chomhionannais a fhiosrú. Tar éis do chabhair/ionadaíocht a bheith deonaithe, cuirfidh an tÚdarás Comhionannais an cás faoi bhráid an Stiúrthóra. Muna gcuireann ceachtar den dá pháirtí suas do, b'fhéidir don Stiúrthóir an cás a tharraing go dtí Oifigeach Idirghabhála Comhionannais, sa chás sin is é an tOifigeach Comhionannais a dhéanann an cás a stiúrú (is í an Chúirt Oibreachais a phléann sa chéad áit le cásanna dífhostaithe). Ag deireadh fiosrúcháin déanfaidh an Stiúrthóir cinneadh a eisiúint a féadtar a chur i bhfeidhm tríd an gCúirt Chuarda. Is féidir do dhuine ar imríodh leithcheal air/uirthi, más fíor, ar bhonn inscne sásamh a lorg díreach tríd an gCúirt Chuarda. Ina leithéid de chás, ní bhacfar leis an ngnáth-uasteora a bhaineann le dámhachtainí sa Chúirt Chuarda agus is féidir don gCúirt cúiteamh a ordú sa chás de réir mar a oireann.

· Céim 5

Is féidir gach aon chinneadh a dhéanann an Stiúrthóir a achomharc go dtí an Chúirt Oibreachais laistigh de 42 lá ó eisíodh é. Déanfaidh an Chúirt Oibreachais beartaithe a eisiúint a mbeidh ceangal dlí leo. Is féidir na beartaithe sin a achomharc ar phointe dlí go dtí an Ard-Chúirt. Is féidir don gCúirt Oibreachais ceisteanna maidir le léamh ceart ar Dhlí na hEorpa nó ar Reachtaíocht Táinisteach a tharraing go dtí an Chúirt Bhreithiúnais Eorpach.

Faoiseamh
I gcásanna cothroime pá - dámhachtain de phá cothrom agus riaráistí i leith tréimhse nach raghaidh thar na trí bliana roimhe.

I gcásanna eile - cóir chothrom agus cúiteamh de suas le pá dhá bhliain (nó £10,000 sa chás nach raibh an duine ina f(h)ostaí).

I gcásanna dífhostaithe, is féidir don gCúirt Oibreachais athshuímhiú nó athfhostú a ordú, le cúiteamh nó gan é.

Claonleanúint
Ta sé i gcoinnibh an dlí píonós a ghearradh ar fhostaí as gníomhú maidir le feidhmiú na reachtaíochta, mar shampla, i gcás éileamh comhionannais a tharraingt nó fianaise a thabhairt i gcás a thagann faoin reachtaíocht chomhionannais.

Teoranna ama
Ní foláir gearáin faoin Acht um Chomhionannas Fostaíochta a dhéanamh laistigh de shé mhí ó tharla an gníomh deireannach leithcheala. Tharlódh teoranna éagsúla ama a bheith i gceist in aighnis i dtaobh pá chothroim.

